
٭٭٭
دو بھائی
(۱)
چھوٹا بھائی دن رات اسی اُدھیڑبن میں رہتا اور منصوبے بنایا کرتا کہ کس طرح بڑے بھائی کے شر سے نجات حاصل کرے۔ بڑا بھائی، اس کی نظر میں، تن آسان، کام کاج سے برگشتہ، احمق اور غبی، اور مکمل طور پر آوارہ گرد تھا اور کسی کام کا نہ تھا۔ ہمیشہ دھوپ میں لیٹا چائے پیتا اور کتاب پڑھتا رہتا اور بِیجوں سے بھری جیبیں خالی کیا کرتا اور کمرے میں ہر طرف جہاں چاہتا بیجوں کے چھلکے اور سگریٹوں کے ٹوٹے بکھرایا کرتا۔


چھوٹا بھائی چاہتا تھا کہ بڑا بھائی خود کو تبدیل کرے، آدمی بنے، کام تلاش کرے، اپنی زندگی میں سر و  سامانی پیدا کرے۔ مگر وہ جانتا تھا کہ بڑا بھائی بدلنے والا نہیں، اس میں وہ فہم و شعور ہی نہیں کہ ان مسائل کو سمجھ سکے، چھوٹے بھائی کی نصیحتوں پر رنج کرنے کے بجائے ان سے درست اثر لے۔ اور بڑا بھائی اگر کچھ کرتا تھا تو بس یہ کہ ہر روز پہلے سے بدتر، کاہل تر اور فاسد تر ہوتا جاتا تھا۔


چھوٹا بھائی ہر صبح، سورج نکلنے سے پہلے، اٹھ کر کام پر روانہ ہو جاتا، اور بڑا بھائی دیر سے اٹھتا اور بغیر بستر سمیٹے اور چائے کے فنجان دھوئے اور پردے برابر کیے اور سگریٹ کی راکھ صاف کیے، آوارہ گردی کے لیے گھر سے نکل کھڑا ہوتا۔ دوپہر کے وقت جب کمرہ دھوپ سے گرم ہو چکا ہوتا، وہ واپس لوٹتا، سماور جلاتا اور سگریٹ کا ڈبّا اور بیجوں کا لفافہ اپنے سامنے رکھ کر خود کو کمبل میں لپیٹ لیتا اور کتاب ہاتھ میں لے کر اپنے عالَم میں گم ہو جاتا۔ اسے دیکھ کر یوں معلوم ہوتا تھا کہ وہ ہر مصروفیت اور ہر شے سے آزاد ہے۔ بھرے پیٹ __ کیوں کہ وہ ہمیشہ گلی کے نکڑ سے سفید نان اور کالباس کھا کر آیا ہوتا __ وہ سماور کی گرم اور خوش کن آواز پر کان لگائے کتاب پڑھتا رہتا۔ مگر بہت دیر نہ ہوتی کہ چھوٹا بھائی، صاف ستھرا، دروازے سے اندر داخل ہوتا، اپنی عینک درست کرتا اور ایک بار زور سے چلّا کر فریاد کرتا۔ بڑا بھائی کتاب بند کر کے اٹھ کھڑا ہوتا اور ہنگامہ فرو کرنے کے خیال سے بیجوں کے چھلکے ایک رومال میں جمع کرنے لگتا۔ لیکن چھوٹا بھائی رومال اس کے ہاتھ سے لے کر ایک طرف ڈال دیتا اور عینک اتار کر چھلکے سمیٹنے لگتا۔ پھر وہ سماور بند کرتا اور کھڑکی کھولتا تاکہ تازہ ہوا کمرے میں آ سکے۔ اس کے بعد وہ پچھلے چوبیس گھنٹوں کے کوڑے کرکٹ کو جھاڑو سے نچلی منزل کی بالکونی میں گرا دیتا جس پر خفا ہو کر مکان کی بوڑھی مالکہ آ کر احتجاج کرتی۔ پھر وہ چراغ روشن کرتا، اپنے لیے انڈوں کا خاگینہ تیار کرتا اور کھڑے کھڑے، بڑے بھائی کی طرف پشت کیے ہوے، اپنا کھانا کھاتا، کپڑے بدلتا، بستر بچھاتا اور لیٹ جاتا۔ بڑا بھائی بغیر کسی ڈر خوف کے اٹھ کر سماور کو دوبارہ جلا دیتا، وہ جانتا تھا کہ چھوٹا بھائی اس بار اسے بند نہیں کرے گا۔ تلے ہوے انڈوں کے بعد چائے پینا اسے حد سے زیادہ پسند تھا۔ کسی کسی رات جب چھوٹا بھائی اچھے موڈ میں ہوتا تو اس کے چہرے کے نقوش نرم پڑ جاتے، وہ بیٹھ کر بڑے بھائی سے بات چیت کرنے لگتا اور یوں کمرے میں بھری کدورت کی برف رفتہ رفتہ پگھلنے لگتی۔ چھوٹا بھائی ریڈیو چلا کر خبریں سننے لگتا۔ دونوں چائے پیتے اور ایک دوسرے کو نام لے کر پکارنے لگتے۔ لیکن جب سونے کا وقت آتا اور بستر بچھانا ہوتا تو دونوں میں جھگڑا اور گالی گفتار پھر سے شروع ہو جاتی۔ دونوں اٹھ کر ایک دوسرے سے اُلجھ جاتے اور چھوٹا بھائی جب تک بڑے بھائی کی ناک کو ہموار اور خونم خون نہ کر دیتا، آرام نہ کرتا اور نہ سوتا۔ چھوٹا بھائی ہمیشہ بڑے بھائی کی تن آسانی، احسان فراموشی اور آوارہ گردی کی شکایت کیا کرتا اور بڑا بھائی چھوٹے بھائی کی بدسلوکی کا شاکی رہتا۔ بڑا بھائی ہر چیز کو بھلانے سے قاصر ہو کر بڑی کھڑکی کا پردہ کھینچ دیتا اور اس کے چوکھٹے کے بیچوں بیچ دکھائی دیتے چاند پر نظر جما کر بیٹھ جاتا اور آرام سے بستر میں سوئے ہوے چھوٹے بھائی کے سانسوں کی آواز سن سن کر کڑھتا اور خود کو جلاتا رہتا۔ لیکن اسے یہی گمان رہتا کہ چھوٹا بھائی سو نہیں رہا بلکہ سوتا بن رہا ہے اور دراصل اُس کے خلاف منصوبے بنانے میں مصروف ہے، اور یہ منصوبے وہ اس لیے نہیں بنا رہا کہ بڑا بھائی چم  چچڑ کی طرح اس کی جان سے چمٹ گیا ہے اور اس کی زندگی تباہ کر دینے کے درپے ہے، بلکہ اس لیے کہ وہ بڑے بھائی سے نفرت کرتا ہے اور اس سے تنگ آ چکا ہے۔


ایک رات چھوٹے بھائی نے خواب دیکھا کہ بڑا بھائی کتابوں کا ایک ڈھیر بغل میں دبائے سیڑھیاں چڑھ کر اوپر آیا ہے اور اس نے یہ تمام کتابیں کمرے کے بیچ میں پھیلا دی ہیں اور کمرے کے فرش پر جگہ جگہ سگریٹ کے ٹوٹے اور بیجوں کے چھلکے بکھیر دیے ہیں، سماور جلا کر پانی کو جوش دے رہا ہے اور اس کی زندگی میں زہر گھول دیا ہے۔ اور جب اس کی نظر اس تمام بکھیڑے پر پڑتی ہے تو وہ طیش میں آ کر چلّانے لگتا ہے کہ "اٹھو اور یہ سب گندگی صاف کرو۔ ورنہ میں اس کوڑے کرکٹ کو سمیٹ کر تمھاری لاش سمیت کھڑکی کے باہر پھینک دوں گا۔" یہ کہہ کر وہ بڑھتا ہے کہ سماور کو بند کرے، لیکن بڑا بھائی، پہلے سے زیادہ نڈر ہو کر، اس کی پنڈلی کو پکڑ لیتا ہے اور چیخ کر کہتا ہے، "کیا کر رہا ہے، قاتل! ہٹ یہاں سے!" چھوٹا بھائی ناراض ہو کر بیجوں کا لفافہ اٹھا کر بڑے بھائی کے کلّے پر دے مارتا ہے۔ بڑا بھائی گر کر بے ہوش ہو جاتا ہے۔ بیجوں کا لفافہ پھٹ جاتا ہے اور بیج چاروں طرف بکھر جاتے ہیں۔ چھوٹا بھائی جھک کر بڑے بھائی کی آنکھوں کو دیکھتا ہے جو کھلی ہیں اور ساکت ہو کر چاند پر جمی ہوئی ہیں۔ وہ فوراً اٹھ کھڑا ہوتا ہے اور لاش کو ایک کونے میں چھپا دینا چاہتا ہے۔ لیکن اسے کوئی جگہ نہیں ملتی اور اسے صرف یہی چارہ دکھائی دیتا ہے کہ لاش کو کتابوں اور بیجوں کے ڈھیر میں چھپا دے۔ مگر تمام کوشش کے باوجود بڑے بھائی کے پیر کھلے رہ جاتے ہیں اور اچانک بوڑھی مالکہ مکان اندر آ جاتی ہے اور چلّانے لگتی ہے: "قاتل! تم اسے نہیں چھپا سکتے!"


چھوٹا بھائی چیخ مار کر جاگ اٹھا اور بڑا بھائی، جو جاگ رہا تھا اور اُس کے اکھڑے ہوے سانسوں کی آواز سن رہا تھا، اٹھا اور دروازہ کھول کر بھاگنے ہی کو تھا کہ اچانک اس کا پیر رپٹا اور وہ سیڑھیوں پر لڑھکتا چلا گیا۔ بوڑھی مالکہ اور نچلی منزل کے کرایہ دار ہراساں ہو کر باہر نکل آئے اور بڑھیا غصے سے کانپتی آواز میں چیخ کر کہنے لگی: "کل... کل صبح اگر تم لوگوں نے یہ مکان خالی نہ کیا تو... تو... میں پولیس کو خبر کر دوں گی... سمجھ گئے؟ ... کل صبح..."
***
(۲)
اگلے روز بڑھیا اس پر تلی بیٹھی تھی کہ دونوں بھائی جلد سے جلد اس کا مکان خالی کر دیں۔ پہلے تو اس نے نچلی منزل کی کرایہ دار کے ذریعے، جو ایک سیاہ، جلی ہوئی رنگت والی عورت تھی، اپنی گزشتہ شب کی دھمکی کو دُہرایا۔ پھر اگلے دن یہی بات کسی سے لکھوا کر بھیجی۔ مگر جب دیکھا کہ دونوں بھائی ٹس سے مس نہیں ہوتے تو خود سیڑھیاں چڑھ کر اوپر آ پہنچی اور بولی کہ اب وہ ان دونوں کو برداشت نہیں کر سکتی۔ انھوں نے عمارت کے تمام مکینوں کا جینا اجیرن کر دیا ہے۔ ہمیشہ زینے پر پیشاب کرتے ہیں اور تمام گھر سے سڑاند اٹھتی رہتی ہے۔ اور سب سے بدتر یہ کہ اپنے گھر کا تمام کوڑا کرکٹ جھاڑو سے سمیٹ کر نچلی منزل کی بالکونی پر پھینک دیتے ہیں۔ اور کمرے میں ہر طرف بیجوں کے چھلکے اور سگریٹ کی راکھ بکھری ہوئی ہے اور پورا گھر کوڑے کے ڈھیر میں بدلتا جا رہا ہے۔ اس کا پارہ چڑھتا گیا اور آخر وہ چلّانے لگی: "اور صرف ہم لوگ نہیں، تم نے پورے محلّے کا جینا حرام کر دیا ہے۔ پوری گلی میں خربوزے کے بیجوں کے چھلکے پھیلے ہوے ہیں۔ تمھارے پیٹوں میں اتنے بیجوں کی جگہ کہاں سے نکل آتی ہے؟ اور تم بیمار بھی نہیں پڑتے کہ دو ایک روز کو تو سکون ہو۔"


بڑے بھائی نے کمبل ہٹایا اور بولا: "بکواس بند کر بڑھیا! تُو اس خرابے کو بڑی تحفہ جگہ سمجھتی ہے؟ دو تین روز ٹھہر جا، ہم خود یہاں سے نکل کر کسی اچھی جگہ چلے جاتے ہیں۔"


بڑھیا چراغ پا ہو کر بولی: "چپ رہ ذلیل! اگر تین دن کے اندر اندر یہ مکان خالی نہ کیا تو میں سارا سامان اٹھا کر باہر پھینک دوں گی۔"


جب چھوٹا بھائی گھر پہنچا تو بڑے بھائی نے اسے شروع سے آخر تک پورا قصہ سنایا کہ کس طرح بڑھیا آئی اور کیا بولی اور اس نے کیا جواب دیا۔ چھوٹے بھائی نے سب کچھ سننے کے بعد چلّا کر کہا:


"تمھارا ان باتوں سے کیا تعلق ہے؟ تمھیں کیا کام کرنا ہے کہ اس سے مہلت مانگ لی؟ تم سے کس نے کہا تھا اس سے جھگڑا کرنے کو؟ اگر ہمیں باہر نکالا گیا تو یہ تمھاری ہی وجہ سے ہو گا۔ مجھے تمام مصیبتیں تمھاری وجہ سے اٹھانی پڑتی ہیں۔ تمھیں کیا حق پہنچتا ہے ان باتوں میں دخل دینے کا؟ ہزار دفعہ تمھیں سمجھایا ہے کہ راتوں کو نشے میں دھُت ہو کر گھر نہ آیا کرو، سیڑھیوں پر پیشاب نہ کیا کرو، بیجوں کے چھلکے مت پھیلایا کرو۔"


اس نے طیش میں آ کر سماور بجھایا، بیجوں کا لفافہ اٹھایا اور اسے پیچھے کی کھڑکی سے برابر کے خرابے میں پھینک دیا۔ پھر اپنی عینک درست کرتے ہوے بولا: "اب یہ ہو ہی گیا ہے تو اٹھو، باہر جا کر مکان ڈھونڈو۔ تم کیا سمجھتے ہو، اس زندگی کے لیے مجھے کیا کچھ کرنا پڑتا ہے؟ کس قدر پسینہ بہانا پڑتا ہے، کس کس کی خوشامد کرنی پڑتی ہے تاکہ مکان کا کرایہ ادا کر سکوں۔ اور اِدھر تم ہو کہ بے فکری سے کھاتے ہو، سوتے ہو اور آوارہ گردی کرتے ہو۔ ابا کے بھیجے ہوے روپے عرق اور بیجوں میں اُڑا ڈالتے ہو۔ میں تمھاری حرکتوں سے تنگ آ گیا ہوں۔ میرا دماغ بالکل خراب ہو گیا ہے۔"


بڑے بھائی نے کہا: "اگر تم تنگ آ گئے ہو اور تمھارا دماغ خراب ہو گیا ہے تو اس میں میرا کیا قصور؟"


چھوٹا بھائی بولا: "تو پھر کس پدر سوختہ کا قصور ہے؟ تمھارا نہیں تو کس کا قصور ہے؟ سب تمھاری حرکتوں کی وجہ سے ہے، تمھاری آوارہ گردیوں اور تمھارے عجیب و غریب دوستوں کی وجہ سے۔"


بڑا بھائی بولا: "کون سے دوست؟ تمھارے ڈر سے مَیں سب سے تو کٹ گیا ہوں۔"


چھوٹے بھائی نے کہا: "اچھا ہی ہوا، وہ میرا ہی خرچ بڑھاتے تھے۔ تم کیا سمجھتے ہو، وہ تمھاری چشم و ابرو کے عاشق تھے؟ عرق اور سگریٹ کے لالچ میں تمھارے آگے پیچھے پھرتے تھے۔ اور اس سب کے لیے پیسہ کہاں سے آتا تھا، تمھاری جیبِ مبارک سے؟ سب مجھ بے چارے کی گردن پر پڑتا تھا۔"


بڑا بھائی بولا: "بہت خوب۔ مگر یہ نہیں کہتے کہ اس کے بدلے میں ہزار مرتبہ تم مجھے اپنے کاموں سے بھیجتے تھے۔ اور اب بھی تمھارے کپڑے دھونے اور جوتے پالش کرنے کا کام مَیں نہیں تو کون کرتا ہے؟"


چھوٹا بھائی گھونسا تان کر سامنے آیا اور جواب دینے کے بجائے بڑے بھائی کے چہرے پر زور کا گھونسا مارا۔ بڑا بھائی چیخ مار کر فرش پر گر پڑا۔ اس کی ناک سے خون بہہ رہا تھا۔


بوڑھی مالکہ مکان اور نچلی منزل کی کرایہ دار عورت اوپر آئیں اور دروازے کی جھری میں سے جھانکنے لگیں۔


بڑھیا خوش ہو کر بولی: "بہت اچھا ہوا۔ یہ ذلیل مُردار اسی کا مستحق تھا۔"


بڑے بھائی نے بڑھیا کی بات سنی تو اٹھ کر دروازہ کھول دیا۔ مالکہ مکان اور کرایہ دارنی ڈر کر پیچھے ہٹ گئیں اور بڑے بھائی نے زور کا قہقہہ لگایا۔

***
(۳)
اگلے دن چھوٹے بھائی نے بڑے بھائی کو مکان تلاش کرنے پر مامور کیا۔ بڑا بھائی گھر سے قدم باہر نکالتے ہی بھول گیا کہ کس کام سے نکلا تھا، اور بے فکری سے سڑکوں اور گلیوں میں آوارہ گردی کرنے لگا۔ کبھی اخبار فروش کے اسٹال کے پاس کھڑا ہو جاتا، کبھی پرانی چیزیں بیچنے والے کے پاس اور کبھی کتابوں کی دکان پر۔ بیجوں سے بھرا لفافہ اس کے ہاتھ میں تھا اور دو سگریٹوں کے درمیانی وقفے میں وہ گلی میں بیجوں کے چھلکے بکھیرتا چل رہا تھا۔ اور ان چڑیوں کا تماشا دیکھ رہا تھا جو خزاں کے موسم میں تھکن سے چور ہو کر درختوں میں پناہ لے کر خود کو گرم کرنے کی کوشش کر رہی تھیں۔ جب چلتے چلتے تھک جاتا تو گلی کے تھڑے پر بیٹھ جاتا اور یا تو کتاب نکال کر چند صفحے پڑھتا یا نیا سگریٹ سلگا لیتا۔


دوپہر کو جب اس نے گھر لوٹنے کا ارادہ کیا تو اسے یاد آیا کہ کس ارادے سے گھر سے نکلا تھا۔ وہ کچھ دیر اور باہر رہا اور جب گھر پہنچا تو چھوٹا بھائی واپس آ چکا تھا اور اپنے کپڑے استری کر رہا تھا۔ اس نے سر اٹھائے بغیر پوچھا: "اچھا، تو پھر کیا رہا؟"


بڑا بھائی فرش پر بیٹھ گیا اور چھلکوں کے ڈھیر میں ہاتھ سے ٹٹول کر سالم بیج تلاش کرتے ہوے بولا: "کوئی خالی کمرہ تک نہیں ملا۔ میں تو عاجز آ گیا۔ پورے شہر میں پیدل پھرا ہوں، ہر جگہ گیا ہوں۔ ایک کمرے کا مکان کہیں نہیں ملتا۔ سب تین کمروں کے، چار کمروں کے، پانچ کمروں کے مکان ہیں، ٹیلی فون اور غسل خانوں اور ٹیم ٹام والے۔"


چھوٹے بھائی نے پوچھا: "کس کس طرف گئے تھے؟"


بڑے بھائی نے جواب دیا: "یہیں نیچے آس پاس کے علاقوں میں۔ صرف ایک جگہ ایک کمرہ دکھائی دیا مگر وہ ہمارے کام کا نہیں تھا۔"


چھوٹا بھائی بولا: "کیوں؟ ہمارے کام کا کیوں نہیں تھا؟"


بڑے بھائی نے کہا: "ایک تو اس کا محل ٹھیک نہ تھا، دوسرے، اس کی مالکہ بھی ایک چڑچڑی بُڑھیا تھی، تیسرے، اس میں پانی نہیں تھا۔ اور سب سے بڑھ کر یہ کہ اس قدر چھوٹا تھا کہ دو آدمیوں کی جگہ نہیں تھی۔ اگر ایک آدمی بھی پیر پھیلا کر سونا چاہے تو اسے اپنے پیر کھڑکی سے باہر باغ میں لٹکانے پڑیں۔"


چھوٹے بھائی نے کہا: "اچھا؟"


بڑا بھائی بولا: "اچھا کیا؟ اس قدر تنگ و تاریک کہ آدمی وہاں بیٹھ کر ایک صفحہ بھی نہیں پڑھ سکتا۔"


چھوٹے بھائی نے کہا: "اب بیٹھ کر پڑھنے کا خیال تو ذہن سے نکال ہی دو۔ اسی پڑھنے نے تمھیں اس قدر کاہل اور ناکارہ بنا دیا ہے۔ اب تمھیں باہر نکل کر کوئی کام کاج ڈھونڈنا ہو گا۔ فارغ بیٹھ کر پڑھنا بہت ہو چکا۔ پیٹ خالی ہو تو یہ سب بے کار ہے۔"


بڑا بھائی بولا: "جانتا ہوں۔"


چھوٹے بھائی نے کہا: "کل چاہے کچھ ہو، جا کر اس کوٹھری کو کرائے پر لے لو تاکہ سامان وہاں لے جایا جا سکے۔"


بڑا بھائی بولا: "مگر مشکل یہ ہے کہ..."


چھوٹا بھائی چلّا کر بولا: "میں کوئی مشکل وشکل نہیں سننا چاہتا، سمجھے؟"


غصے میں آ کر اس نے گالیاں دینا اور کمرے میں ایک سرے سے دوسرے سرے تک ٹہلنا شروع کر دیا۔ پھر اس نے کھانس کر عینک صاف کی، انڈوں کا خاگینہ کھایا اور پڑ کر سو گیا۔ اگلا دن گزر گیا، پھر اس سے اگلا بھی۔ بڑا بھائی روز گھر سے نکلتا، چڑیوں کا تماشا دیکھتا، چھوٹے بھائی سے چُرائے ہوے سگریٹ پھونکتا، بیج کھاتا اور دوپہر کو اپنے گھڑے ہوے عجیب و غریب قصوں کے ساتھ گھر لوٹ آتا۔ وہ بتاتا کہ آج کہاں کہاں خوار و خراب ہوا، کس قدر پیسے بسوں کے کرائے اور دوسری چیزوں پر خرچ کیے، کیا کیا مصیبتیں اٹھائیں اور اتنا کچھ ہونے پر بھی کوئی مکان نہیں ملا۔ اور یہ کہ کوٹھری کی مالکہ نے بھی دو چھڑے مردوں کو کرایہ دار بنانے سے انکار کر دیا کیوں کہ اس کی دو جوان بیٹیاں ہیں اور وہ کوئی سردرد مول لینے کو تیار نہیں۔ چھوٹا بھائی سب کچھ سنتا، سر ہلاتا، مگر منھ سے کچھ نہ کہتا۔


تین دن کی مہلت یوں گزر گئی۔ چھوٹے بھائی کو پہلے سے ہر چیز کا اندازہ تھا۔ وہ سخت غصے کے عالم میں تھا اور منتظر تھا کہ آخری دن آئے تو بڑے بھائی سے بدلہ لے۔


تیسرے دن مغرب کے وقت بڑھیا کھانستی ہوئی زینے سے اوپر آئی اور مٹّھیوں سے دروازہ پیٹنے لگی۔ چھوٹے بھائی نے، جو کرسی پر بیٹھا تھا، بڑے بھائی کو اشارہ کیا کہ بڑھیا کو جواب دے۔ بڑے بھائی نے دروازہ کھولا۔ بڑھیا نے پوچھا: "پھر؟"


بڑا بھائی بولا: "جا رہے ہیں۔"


بڑھیا نے کہا: "کب؟"


بڑا بھائی بولا: "بس، کل۔"


بڑھیا نے کہا: "تین دن کی مہلت ختم ہو گئی۔ میں یہاں تالا ڈالنے آئی ہوں۔"


بڑا بھائی بولا: "مہلت ختم ہو گئی، معلوم ہے۔ کل جا رہے ہیں۔ ابھی تالا ڈال دو گی تو سامان کیسے نکالیں گے؟"


بڑھیا خاموش ہو کر زینے سے نیچے اتر گئی۔


"اب کیا کریں گے؟" بڑے بھائی نے پوچھا۔


چھوٹا بھائی بولا: "مجھے کیا پتا۔"


بڑے بھائی نے کہا: "کوئی ترکیب سوچو۔"


چھوٹا بھائی بولا: "میں کوئی ترکیب سوچوں؟ تم اپنے بیمار، ٹیڑھے دماغ سے کوئی ترکیب سوچو۔ اور جو کوئی پاگل پن کی ترکیب دماغ میں آئے اسے کر ڈالو۔"


بڑے بھائی نے آنکھیں بند کیں اور بھنویں اٹھا لیں۔


چھوٹے بھائی نے پوچھا: "یہ مسخروں جیسا منھ کیوں بنا رکھا ہے؟"


بڑا بھائی بولا: "سوچ رہا ہوں۔"


چھوٹا بھائی چلّایا: "نکل جاؤ یہاں سے، احمق! احمقوں جیسی حرکتیں کر رہے ہو۔"


بند آنکھوں اور اونگھتے ہوے دماغ کے ساتھ بڑا بھائی سگریٹوں اور روٹی اور کالباس اور خربوزوں کے بیجوں اور خالی بوتلوں کے بارے میں سوچ رہا تھا اور اس کے کانوں میں صرف چڑیوں کی آوازیں تھیں۔


چھوٹے بھائی نے چیخ کر کہا: "خدا کے لیے جلدی کرو!"


بڑے بھائی نے آنکھیں کھولیں اور کہا: "ترکیب آ گئی! ہم میں سے ایک کو بیمار پڑنا ہو گا۔"


چھوٹے بھائی نے پوچھا: "اس سے کیا فائدہ ہو گا؟"


بڑا بھائی بولا: "اس طرح بڑھیا ہمیں نہیں نکال سکے گی۔"


چھوٹا بھائی بولا: "جو کچھ کرنا چاہتے ہو کرو۔ بیمار پڑنا ہے تو بیمار پڑ جاؤ۔ میں تو خدا سے چاہتا ہوں کہ تم سے جان چھُوٹے۔"


بڑا بھائی کہنے لگا: "خوب! تو میں بیمار بن کر کونے میں لیٹ جاتا ہوں۔ مجھے بس چند سگریٹ، تھوڑے سے بیج اور دو ایک ناول مل جائیں تو میں وہیں جما رہوں گا۔"


چھوٹے بھائی نے کہا: "اچھا، یہ ترکیب ہے!"


بڑا بھائی بولا: "کیسی ترکیب؟"


اور بے بسی سے چھوٹے بھائی کی طرف دیکھنے لگا۔چھوٹا بھائی کمرے میں ٹہلنے اور تائید میں سر ہلانے لگا۔ یہ دیکھ کر بڑے بھائی نے کونے میں اپنا بستر لگایا، کچھ کتابیں اپنے سرہانے رکھیں اور بیجوں کے لفافے سمیت کمبل میں گھس کر کراہنے لگا۔ بڑا بھائی بیمار پڑ گیا۔
***

(۴)
اگلے روز دوپہر کے وقت جب بوڑھی مالکہ مکان کمرے میں تالا ڈالنے کے لیے سیڑھیاں چڑھ کر اوپر آئی تو اسے پتا تھا کہ کمرہ خالی نہیں ہوا ہے۔ پھر بھی وہ انجان بن کر اوپر پہنچی۔ سیڑھیوں سے اوپر آتے ہی اسے بڑے بھائی کے کراہنے کی آوازیں سنائی دیں۔ وہ کچھ دیر کان لگائے سنتی رہی اور پھر دروازہ کھٹکھٹا کر پوچھنے لگی: "تم ابھی گئے نہیں؟"


چھوٹے بھائی نے کچھ جواب نہ دیا۔ بڑا بھائی کراہتے ہوے بولا: "میں مر رہا ہوں، مجھ پر رحم کرو۔ میری ایسی حالت ہے، ہم ایسے میں کہاں جا سکتے ہیں؟ میرا دل ڈوب رہا ہے، ٹانگیں سُوج گئی ہیں، مجھ سے سانس بھی نہیں لیا جا رہا۔"


بڑھیا نے کہا: "میرے سامنے ڈھونگ رچانے کی ضرورت نہیں۔ میں کچھ نہیں سننا چاہتی۔"


بڑا بھائی بولا: "خدا کی قسم، پیر پیغمبر کی قسم، میں مر رہا ہوں۔"


بڑھیا نے کہا: "تو مجھ سے کیا تعلق؟ تم تو ہمیشہ کے مریض ہو۔"


بڑے بھائی نے زور کی آہ بلند کی اور چھوٹا بھائی غصے میں آ کر ٹہلنے لگا۔ وہ کبھی دروازے کی طرف دیکھتا تھا کبھی بڑے بھائی کی طرف۔ اس کی آنکھیں جل رہی تھیں اور وہ چاہتا تھا کہ بڑے بھائی کو اٹھا کر اسے بڑھیا کے منھ پر دے مارے اور دونوں کو جہنم کے اسفل ترین طبقے میں دھکیل دے۔


بڑھیا اپنے آپ سے کہنے لگی: "اگر یہ واقعی بیمار ہے تو انھیں باہر نکالنا خدا کو پسند نہیں آئے گا۔"


یہ کہہ کر وہ دو تین سیڑھیاں نیچے اتر گئی۔ دونوں بھائی کان لگا کر اس کے سیڑھیاں اترنے کی آہٹ سنتے رہے۔ بڑے بھائی نے کراہنا بند کر دیا۔ بڑھیا جو ابھی زینے ہی پر تھی، شک میں پڑ گئی اور خود سے بولی: "کہیں یہ مجھے بے وقوف تو نہیں بنا رہا؟"


وہ پھر اوپر آئی اور دروازے کے پیچھے چھپ گئی۔ کمرے سے کراہنے کی آوازیں آ رہی تھیں۔ اس نے دوبارہ دروازہ کھٹکھٹایا اور گمبھیر لہجے میں بولی: "جتنی جلد صحت یاب ہو جاؤ اتنا ہی بہتر ہے۔"


بڑے بھائی نے فریاد کی: "بہت اچھا۔"


بڑھیا سیڑھیاں اتر کر نیچے چلی گئی اور بڑا بھائی کام خراب ہونے کے ڈر سے اپنی جگہ لیٹا رہا۔


پانچ دن رات اسی طرح گزرے کہ بڑا بھائی چوبیس گھنٹوں میں ایک دو بار سے زیادہ بستر سے نہ اٹھتا۔ وہ کمبل اوڑھے پڑا کتابیں پڑھا کرتا۔ اسے کتابیں پڑھنے کی ایسی حرص ہو گئی تھی کہ بیج کھانے کا شوق بھی سرد پڑ گیا تھا۔ دوپہر اور رات کو جب بڑھیا سو جاتی اور اس کے خراٹے پورے مکان میں گونجنے لگتے تو وہ آہستہ سے اپنی جگہ سے اٹھتا اور نان اور کالباس کھانے گھر سے باہر نکلتا۔ جوتے ہاتھوں میں لے رکھے ہوتے اور احاطے کے دروازے سے نکلتے ہوے اس کی گھنٹی کی زنجیر کو پکڑ کر اوپر اٹھا لیتا کہ کہیں بڑھیا جاگ نہ جائے۔ باہر نکل کر وہ تیز تیز قدم اٹھاتا گلی کے نکڑ تک جاتا اور نان میں لپیٹی ہوئی مچھلی کے   مچّے کاٹتے ہوے اخباروں کے اسٹال پر نظر ڈالتا، سگریٹ خریدتا اور اسی تیزی سے واپس آ جاتا۔ صحن کے دروازے کے پاس پہنچ کر وہ پھر جوتے ہاتھ میں لے لیتا، زنجیر کو اوپر اٹھاتا اور احتیاط سے سیڑھیاں چڑھ کر اوپر پہنچ جاتا۔


اس پانچ دن رات کے عرصے میں بڑھیا ایک بار بھی اسے پکڑ نہ سکی تھی، ہرچند کہ نچلی منزل کی کرایہ دارنی نے کئی بار اسے دیکھا تھا اور آواز پیدا کیے بغیر ہنسی تھی۔ لیکن بڑے بھائی کو اس سے کوئی پریشانی نہیں ہوئی تھی اور اسے اطمینان تھا کہ وہ اس کا راز فاش نہیں کرے گی۔ بڑھیا ہر روز شور مچاتی اوپر آتی اور انگلیاں نچا نچا کر دھمکیاں دیتی۔ چھوٹا بھائی ہمیشہ تیوری چڑھائے، آدھی نان اور دو انڈے لیے گھر میں داخل ہوتا، کھانا کھاتا اور مکان پر چھائی خاموشی کو اپنی گالیوں اور شور و غل سے درہم برہم کر دیتا۔ وہ بڑھیا کی کہی ہوئی باتیں دُہراتا کہ جلد سے جلد کوئی جگہ تلاش کرو تاکہ ہم یہاں سے نکلیں، اور یہ کہ کب تک کمبل اوڑھے پڑے گالیاں کھاتے رہو گے۔


پانچویں روز مغرب کے وقت بڑھیا نے اوپر آ کر دروازہ کھٹکھٹایا اور جواب کا انتظار کیے بغیر خود ہی دروازہ کھول لیا۔ وہ اپنے ساتھ ایک پستہ قد آدمی کو لائی تھی جس کے ہاتھ میں چھوٹا سا بیگ تھا۔ چھوٹا بھائی ابھی نہیں آیا تھا۔ بڑے بھائی نے متعجب آنکھوں سے بڑھیا اور نووارد شخص کو دیکھا۔ یہ کیا قصّہ ہے؟ بڑھیا نے منھ سے ایک لفظ نکالے بغیر ہاتھ سے بڑے بھائی کی طرف اشارہ کیا۔ ہاتھ میں بیگ تھامے وہ شخص اطمینان سے بڑے بھائی کی طرف دیکھ کر مسکرایا۔ بڑے بھائی نے پاس رکھی ہوئی کتاب اٹھائی اور ان دونوں سے بے پروا ہو کر پڑھنے میں مشغول ہو گیا۔ بڑھیا نووارد سے مخاطب ہو کر بولی: "ڈاکٹر صاحب، مہربانی کر کے اس کا معائنہ کیجیے۔ اگر یہ بیمار ہے تو جس قدر جلد ہو سکے اس کا علاج کیجیے۔ اور اگر بیمار نہیں ہے تو مجھے بتائیے۔"


ڈاکٹر نے سر ہلایا، آگے بڑھ کر بڑے بھائی کے قریب بیٹھ گیا اور اپنا بیگ کھول لیا۔ اس نے بیگ سے اسٹیتھو سکوپ، بلڈ پریشر ناپنے کا آلہ، آئینہ، تھرمامیٹر، ہتھوڑی، کئی ٹیسٹ ٹیوب اور کچھ کاغذات نکالے اور مہربان چہرے کے ساتھ بڑے بھائی سے بولا: "کیا شکایت ہے؟"


بڑے بھائی نے کچھ جواب نہ دیا اور اُسی طرح کتاب کی ورق گردانی میں مشغول رہا۔


ڈاکٹر نے پوچھا: "کیا آپ بیمار ہیں؟"


بڑا بھائی آہستہ سے بولا: "ہاں۔"


ڈاکٹر نے پوچھا: "کیا بیماری ہے؟"


بڑے بھائی نے کہا: "مر رہا ہوں۔"


ڈاکٹر نے سر ہلا کر کہا: "بہت خوب۔ چلیے، آپ کو دیکھتا ہوں۔"


بڑے بھائی نے کہا: "کیا کرنا ہے آپ کو؟"


ڈاکٹر بولا: "آپ کا معائنہ کرنا ہے۔"


بڑے بھائی نے کہا: "کس لیے؟"


ڈاکٹر بولا: "تاکہ علاج ہو سکے۔"


بڑے بھائی نے پوچھا: "کون ہیں آپ؟"


ڈاکٹر نے کہا: "ڈاکٹر ہوں۔"


اور ہاتھ سے ان طبی آلات کی طرف اشارہ کیا جو بیگ سے نکالی تھیں۔ بڑا بھائی بولا: "آپ کو کسی نے نہیں بلایا ہے۔"


ڈاکٹر بولا: "میں خود تو نہیں آیا ہوں۔ اِن خانم نے بلوایا ہے۔"


بڑے بھائی نے کہا: "ان کو کیا ضرورت تھی۔ ان سے کسی نے نہیں کہا تھا۔"


بڑھیا کہنے لگی: "یہ بال میں نے دھوپ میں سفید نہیں کیے ہیں۔ کوئی مجھ سے چالاکی نہیں کر سکتا۔ ڈاکٹر صاحب، از برائے خدا آپ اس کا اچھی طرح معائنہ کیجے۔ اگر یہ تنہا آپ کے قابو میں نہ آئے تو میں محلّے سے کچھ لوگوں کو بلوا لیتی ہوں۔ وہ اس کے ہاتھ پاؤں پکڑ لیں گے۔"


بڑا بھائی بولا: "بخدا، اگر تم پوری دنیا کو بھی یہاں بلوا لو تب بھی میں کسی کو ہاتھ نہیں لگانے دوں گا۔"


ڈاکٹر نے کہا: "کیوں؟"


بڑا بھائی بولا: "میں ڈاکٹری کو نہیں مانتا۔"


ڈاکٹر مسکرا کر کہنے لگا: "اچھا، سمجھا، سمجھا۔ بہت خوب، خانم۔ آپ سے درخواست کرتا ہوں کہ کچھ دیر کے لیے باہر تشریف رکھیے۔ یہ آپ کے سامنے بات نہیں کرنا چاہتے۔"


دروازے سے باہر نکلتے ہوے بڑھیا بڑبڑانے لگی: "میرے سامنے بات کرتے شرم آتی ہے، راتوں کو سیڑھیوں پر پیشاب کرتے شرم نہیں آتی۔ میرے سامنے نہیں بتا سکتا کہ کیا تکلیف ہے!"


ڈاکٹر نے اٹھ کر دروازہ بند کیا اور پھر آ کر بڑے بھائی کے پاس بیٹھ گیا۔ پھر اس نے مسکراتے ہوے بڑے بھائی کے شانے پر ہاتھ رکھا اور بولا: "تو یہ بات ہے!"


بڑا بھائی بولا: "ہاں، یہی بات ہے۔"


ڈاکٹر نے پوچھا: "تو اب کیا کرنا چاہتے ہو؟"


بڑے بھائی نے کہا: "پتا نہیں۔ کچھ سمجھ میں نہیں آتا۔"


ڈاکٹر نے کہا: "اس کا کوئی فائدہ نہیں۔"


بڑے بھائی نے پوچھا: "پھر کیا کروں؟"


ڈاکٹر نے کہا: "آخر تو یہ جگہ چھوڑنی ہی ہے۔ یا نہیں؟"


بڑا بھائی بولا: "لگتا تو ایسا ہی ہے۔"


ڈاکٹر نے کہا: "کیا میں اس سے بات کروں؟"


بڑے بھائی نے پوچھا: "کس لیے؟"


ڈاکٹر نے کہا: "تاکہ تم یہیں رہو اور وہ تمھیں تنگ کرنا چھوڑ دے۔"


بڑا بھائی بولا: "صرف بڑھیا کی بات نہیں۔ میرے چھوٹے بھائی سے بھی بات کرنی ہو گی۔ وہ میرا جانی دشمن ہے۔ سمجھتا ہے میں اس کی گردن کا وبال ہوں۔ مجھے بالکل کاہل اور ناکارہ سمجھتا ہے۔ ہمیشہ مجھے برا بھلا کہتا رہتا ہے۔ کہ میں بے کار پڑا رہتا ہوں، آوارہ گردی کرتا ہوں اور جانے کیا کیا۔ اس بات پر کھولتا رہتا ہے کہ میں کوئی کام کیوں نہیں ڈھونڈتا۔ سمجھتا نہیں کہ مجھ میں کام کرنے کی صلاحیت ہی نہیں ہے۔ اور پھر میرا خرچ بھی زیادہ نہیں۔ دو سفید نان اور سَو گرام کالباس میرے لیے کافی ہے۔ تھوڑے سے بیج اور سگریٹ ضرور مجھے چاہیے ہوتے ہیں، اور اگر ذرا سا مشروب مل جائے تو پی لیتا ہوں، وہ بھی جب کوئی پلا دے۔ روز دو ایک بار مجھ پر ہاتھ اٹھاتا ہے، وہ بھی بلاوجہ۔ اب کچھ دنوں سے بیمار ہوں تو اُس نے پیچھا چھوڑ رکھا ہے۔ مگر اب یہ بڑھیا پیچھے پڑ گئی ہے۔ سمجھتی ہے میں جان بوجھ کر سیڑھیوں پر پیشاب کرتا ہوں اور بیج صرف اس لیے کھاتا ہوں کہ ان کے چھلکے سارے میں پھیلا سکوں۔ مجھے دنیا کا سب سے احمق آدمی سمجھتی ہے۔ میرے بھائی کے ساتھ اتنی بُری نہیں ہے۔ زیادہ تر میری ہی وجہ سے ہم دونوں کو نکال باہر کرنا چاہتی ہے۔ اور میرے بھائی کو بھی پتا ہے کہ مجھی سے جلتی ہے۔ آج کل میں مجھے بحث مباحثے اور مار کھانے کے لیے تیار رہنا ہو گا۔"


ڈاکٹر اپنی چیزیں بیگ میں واپس رکھتے ہوے بولا:


"یہ سب تو ہوا۔ اب چاہتے کیا ہو؟"


بڑا بھائی بولا: "عرَق کا ایک گلاس مل جاتا تو بہت خوب ہوتا۔"


ڈاکٹر نے کہا: "یہ تو کچھ مشکل نہیں۔ اصل مسئلہ تو مکان کا ہے۔ میں ایک مکان جانتا ہوں جس کا کرایہ دار چلا گیا ہے اور نیچے کی منزل خالی ہے۔ تم وہاں رہ سکتے ہو۔ میں آج رات سب طے کر لوں گا۔"


بڑا بھائی پوچھنے لگا: "کہاں ہے؟ کس محلے میں ہے؟"


ڈاکٹر کاغذ پر اس مکان کا پتا لکھتے ہوے بولا: "شہر کا بہترین محلہ ہے۔ مبارک آباد۔ مکان نمبر اکتالیس۔"


یہ کہہ کر اس نے کاغذ بڑے بھائی کو تھما دیا۔ بڑے بھائی نے پوچھا: "اب کیا کرنا ہو گا؟"


ڈاکٹر نے کہا: "کل صبح سامان وہاں لے جانا۔ میں ایک آدھ روز میں تم سے ملنے آؤں گا۔ شاید تمھارے لیے خوشی کی خبر لاؤں۔"


وہ اٹھ کھڑا ہوا اور بڑے بھائی کے سرہانے سے مٹھی بھر بیج اٹھا کر جیب میں ڈالتے ہوے کمرے سے باہر چلا گیا۔ بڑھیا جو زینے کے نیچے کھڑی تھی، پوچھنے لگی: "ڈاکٹر صاحب، کیا یہ واقعی بیمار ہے؟"


ڈاکٹر نے کہا: "جی، خانم۔ واقعی بیمار ہے۔ اسے بڑی غیر معمولی بیماری ہے۔ مگر میں نے ایسا نسخہ لکھ دیا ہے کہ کل صبح تک لازماً ٹھیک ہو جائے گا۔"

***
(۵)
چھوٹا بھائی اس روز یہ ارادہ کر کے گھر پہنچا کہ آج بڑے بھائی سے اچھی طرح حساب لے گا۔ جب کمرے میں داخل ہوا تو تعجب سے اپنی جگہ کھڑا رہ گیا۔ بڑا بھائی بستر سے اٹھ چکا تھا، کھڑکیوں سے پردے اتار لیے تھے، کتابیں اور سوٹ کیس باندھ لیے تھے اور انھیں ایک طرف رکھ دیا تھا۔ چھوٹا بھائی حیران ہو کر بولا: "یہ کیا ہے؟ کیا ہوا؟"


بڑے بھائی نے کہا: "کل یہاں سے جا رہے ہیں۔"


چھوٹے بھائی نے پوچھا: "کہاں؟"


بڑے بھائی نے چھوٹے بھائی کو نئے مکان کا پتا دکھایا۔ چھوٹا بھائی اسے بار بار زیرِ لب دُہرانے لگا: "مبارک آباد... مکان نمبر اکتالیس... مبارک آباد... مکان نمبر اکتالیس..."


بڑا بھائی پوچھنے لگا: "کیسا ہے؟ ٹھیک ہے؟"


چھوٹے بھائی نے پوچھا: "کیسے ملا؟"


بڑا بھائی بولا: "یہ میرا راز ہے۔ تمھیں نہیں بتا سکتا۔"


چھوٹے بھائی نے پوچھا: "کیسا راز؟"


بڑا بھائی بولا: "تفتیش مت کرو۔ میں نہیں بتانے کا۔"


چھوٹا بھائی سوچ میں پڑ گیا اور چند لمحوں بعد بولا: "بہت اچھا۔ مت بتاؤ۔ مگر میں اس پورے سامان کی تلاشی لوں گا۔ خصوصاً تمھارے سوٹ کیس کی۔ کیوں کہ میں نہیں چاہتا کہ نئے مکان میں بھی اسی گندگی میں بسر کروں۔" یہ کہہ کر اس نے پاس والا سوٹ کیس اٹھا کر کھول لیا۔ سوٹ کیس میں کتابیں بھری ہوئی تھیں اور کتابوں کے اوپر گول لپیٹی ہوئی رسّی رکھی تھی۔ چھوٹے بھائی نے پوچھا: "یہ کیا ہے؟"


بڑا بھائی بولا: "اسے  ہاتھ مت لگاؤ۔ پھانسی کی رسی ہے۔ ایک بچے نے مجھے دی تھی۔"


چھوٹے بھائی نے رسی کو اٹھا کر پچھلی کھڑکی سے باہر کوڑے کے ڈھیر پر اچھال دیا اور بولا: "جب تم شہر بانی یا جلّادی کے کام پر مقرر ہو گے تو میں اس سے اچھی رسی خرید دوں گا۔"


پھر اس نے دوسرا سوٹ کیس کھولا۔ دوسرا سوٹ کیس بھی کتابوں سے بھرا ہوا تھا اور ان کے ساتھ ایک بڑی سی بوتل سیاہ کپڑے میں لپٹی ہوئی رکھی تھی۔ چھوٹے بھائی نے بوتل کا ڈھکن کھولا اور اسے سونگھا۔ اس میں ایک گاڑھا مائع بھرا ہوا تھا جس سے کڑوے باداموں اور نفتالین کی بُو آ رہی تھی۔ چھوٹے بھائی نے بڑے بھائی سے پوچھا: "یہ ضرور زہر کی بوتل ہو گی، کیوں؟" اور بوتل کو دوبارہ کالے کپڑے میں لپیٹ کر کھڑکی سے باہر پھینک دیا۔ پھر اس نے تیسرا سوٹ کیس کھولا۔ اس میں بیج بھرے ہوے تھے اور ان کے اوپر ایک گتے کے ٹکڑے پر بڑے بھائی کے خط میں لکھا ہوا تھا: "ذخیرہ برائے آئندہ۔ ماہ مرداد، سن بتیس۔"


چھوٹے بھائی نے دُہرایا: "آئندہ کے لیے؟ کون سے آئندہ کے لیے؟"

اور سوٹ کیس کو اٹھایا اور اسے باہر پھینکنے ہی کو تھا کہ بڑے بھائی نے لپک کر اس کا ہاتھ پکڑ لیا اور چیخ کر بولا: "مت کرو۔ ورنہ میں تمھاری عینک توڑ دوں گا۔"


چھوٹے بھائی نے سوٹ کیس کو میز پر رکھ دیا اور بولا: "کیا بکواس ہے!"

اور گھونسا تان کر بڑے بھائی کی طرف بڑھا۔ دوسری طرف سے بڑا بھائی بھی اس کی طرف لپکا۔ دونوں گتھم گتھا ہو گئے اور ایسی ہاتھا پائی کی کہ پورا مکان لرزنے لگا۔ چند لمحوں بعد بوڑھی مالکہ مکان اور نچلی منزل کی کرایہ دارنی نے اوپر آ کر انھیں تنبیہ کی کہ اگر انھوں نے لڑنا بند نہ کیا تو وہ پکار کر گشت کے سپاہی کو بلا لیں گی۔ بڑا بھائی جو نیچے پڑا چھوٹے بھائی کی لاتوں کی زد میں تھا، چلّا کر بولا: "تمھیں اس سے کیا مطلب؟ کیا ہم اپنے گھر میں لڑ بھی نہیں سکتے؟"

***

(۶)
اگلے روز صبح وہ دونوں سامان اٹھا کر مکان نمبر ۴۱، مبارک آباد میں منتقل ہو گئے۔ وہاں ان کا انتظار ہو رہا تھا۔ ایک دوسرے سے ملے ہوے دو کمروں کے گھر نے، جس میں ایک چھوٹی سی کھڑکی سطح زمین سے چند قدم نیچے لگی ہوئی تھی، دونوں بھائیوں کو نگل لیا۔ انھوں نے اپنا سامان اندر والے کمرے میں جمع کوڑے کرکٹ کے اردگرد رکھ دیا اور بیٹھ کر سگریٹ سلگا لیے۔ چھوٹا بھائی بولا: "یہاں سامان درست کرنے سے پہلے تمھیں قسم کھانی ہو گی کہ تم خود کو بدل ڈالو گے۔ اور یہ وضع چھوڑ کر کوئی کام تلاش کرو گے۔ میری خاطر سے سہی!"


ایک بوڑھا آدمی اندر آیا اور اس نے انھیں مکان دکھلایا۔ مکان کا ایک کونا بھی خوش آئند یا آرام دہ نہ تھا۔ رطوبت دیواروں کے اوپر تک پہنچی ہوئی تھی اور سیلن اور زنگ اور مرے ہوے چوہوں کی بُو سارے میں پھیلی ہوئی تھی۔ صرف مکان کا بڑا صحن صحیح حالت میں تھا، وہاں چھوٹا سا باغیچہ تھا جس میں زرد اور ارغوانی رنگ کے پھول تھے اور ایک چھوٹا سا حوض جو چشمِ مُردہ کی مثال خیرہ ہو کر آسمان کو تک رہا تھا۔


مکان کی باقی تمام منزلیں خالی تھیں، سوائے سب سے اوپر کی منزل کے جہاں ایک بڑا سا دھوپ بھرا دالان تھا جس میں ایک جوان عورت وہاں بندھی ہوئی رسی پر اپنے زیرجامے سُوکھنے کے لیے پھیلا رہی تھی۔


مکان کے دونوں طرف خرابے تھے اور ایک جانب چوڑی کچی سڑک جس پر گرد آلود خستہ حال بل ڈوزر خاک کے کیڑوں کی طرح چل پھر رہے تھے اور نہ معلوم کس کام میں مصروف تھے۔ اس کچی سڑک کے سرے پر ایک قبرستان تھا جس میں قبروں کے پتھر قد آدم کے برابر تھے اور دور سے دیکھنے پر یوں لگتا تھا جیسے لوگ صفیں باندھے با جماعت نماز پڑھنے کے لیے کھڑے ہیں۔ بڑے بھائی نے اُسی وقت ارادہ کر لیا کہ پہلی فرصت میں اس قبرستان کی سیر کو جائے گا۔ اس نے خود سے کہا: "ہر جمعرات اور خیرات کے دن پیٹ بھر کر عَزا کا کھانا کھایا کروں گا، خُرما اور حلوا کھانے کو ملے گا۔ دوسرے دنوں میں وہاں مجھے کچھ تنہائی میسر آ جایا کرے گی۔ شاید کبھی ایسا ہو کہ اُس بڑھیا کا جنازہ آئے اور میرے دل کو ٹھنڈک ملے۔"


کمرے قسم قسم کے کیڑے مکوڑوں سے بھرے ہوے تھے، ریشمی پروں اور ٹانگوں والی ہزاروں مکڑیاں، بڑے بڑے رنگین کیڑے جو اپنے گرد چکر کاٹ کاٹ کر اپنی مقعدوں سے چھوٹے چھوٹے سفید بچوں کو باہر نکال رہے تھے، اور بگڑی ہوئی شکلوں والی بوڑھی شہد کی مکھیاں جو اڑنے کے قابل نہ رہی تھیں اور اب محض رینگ رہی تھیں، اور ماچس کی تیلیوں سے ملتے جلتے سبز رنگ کے کیڑے جو جوڑے بنائے اِدھر اُدھر چل پھر رہے تھے۔


چھوٹے بھائی نے کہا: "عجیب مکان ڈھونڈا ہے تم نے۔ تمھارے خیال سے ہم اس گندگی کے درمیان سوئیں گے؟ جب تک تم اس پورے مکان کی صفائی نہیں کر لو گے اور یہ سب کیڑے نہیں مار دو گے، سامان نہیں کھولا جائے گا۔"


بڑے بھائی کے لیے اطاعت کرنے کے سوا چارہ نہ تھا۔ وہ نہیں چاہتا تھا کہ نئے مکان میں ان کی زندگی کی شروعات گھونسے بازی سے ہو۔ ناچار اس نے اپنا کوٹ اتارا، حالاں کہ موسم سرد تھا، اور کیڑے مکوڑوں کو ختم کرنا شروع کیا۔ مکڑیوں کو پکڑنا اور مارنا آسان تھا، جب تک انھیں خطرے کا احساس ہوتا اور وہ اپنی ٹانگیں سمیٹتیں، تب تک ضرب پڑ چکی ہوتی اور دیوار پر محض ان کے گندے خون آلود نشان باقی رہ جاتے۔ بڑے مکوڑے بچنے کے لیے بھاگتے، اور بڑا بھائی ہنستا اور ان کی نقل کرتا ہوا ان کا پیچھا کرتا اور اپنے جوتے سے ان پر حملہ کرتا۔ لیکن چھوٹے کیڑے، جوڑے بنا کر پھرنے والے کیڑے، کسی طرح ہاتھ نہ آتے۔ ایک ضرب سہہ کر زخمی ہونے کے بعد وہ کچھ دیر ساکت کھڑے انتظار کرتے رہتے، اور پھر رفتہ رفتہ پھول کر اپنی اصل حالت پر لوٹ آتے اور آگے چل پڑتے۔ ان کا مقصد معلوم نہ ہوتا تھا۔ اگر کوئی بوڑھی مکھی ان کے راستے میں آتی تو اس کے گرد چکر کاٹتے ہوے اسے ایک گاڑھے مائع میں لتھیڑ دیتے اور مل کر اسے کھا جاتے اور پھر آگے روانہ ہو جاتے۔ بڑا بھائی کہہ رہا تھا: "میں بھی انھی کی طرح ہوں۔ میں بھی ایسا ہی ایک کیڑا ہوں۔ میری بھی کوئی منزل نہیں۔ میں بھی اسی طرح چلتا رہتا ہوں، نہ تھکتا ہوں اور نہ ختم ہوتا ہوں۔"


جھاڑو دینے سے فارغ ہو کر وہ بیٹھ گیا اور ادھر اُدھر دیکھنے لگا۔ مکان بُری طرح بیمار تھا۔ در  و دیوار سے خستگی کی صدائیں اُٹھ رہی تھیں۔ کوئی نم آلود اور تِیرہ رنگ چیز مکان کے ہر حصے کو گرفت میں لیے ہوے تھی کہ وہ اپنی جگہ سے اٹھا اور تنگ دروازے سے نکل کر باہر آیا۔ چھوٹا بھائی سڑک کے کنارے کھڑا خاک اور دھُول میں اٹے ہوے بل ڈوزروں کو دیکھ رہا تھا۔ بڑے بھائی نے آہستہ سے چھوٹے بھائی کا ہاتھ تھام لیا اور بولا: "یہاں ہمیشہ نہیں رہیں گے۔ یہاں سے چلے جائیں گے۔"


چھوٹے بھائی نے بڑے بھائی کے ہاتھ سے اپنا ہاتھ چھڑایا اور بولا: "کیوں؟ چلے کیوں جائیں گے؟"


بڑے بھائی نے کہا: "یہاں کوئی عجیب سی بات ہے۔ مجھے ڈر لگتا ہے۔ یہ کیڑے بہت عجیب ہیں۔ میرا خیال ہے یہ گوشت خور ہیں۔"


چھوٹے بھائی نے پوچھا: "تمھیں کیسے پتا ہے؟"


بڑا بھائی بولا: "مجھے پتا ہے۔ اچھی طرح پتا ہے۔"


چھوٹے بھائی نے کہا: "اچھا بس، مسخرے پن کی ضرورت نہیں۔"


بڑا بھائی بولا: "دھیان سے سنو میں کیا کہہ رہا ہوں۔ اس گھر میں ہم میں سے کسی ایک کے سر پر ضرور کوئی بلا آئے گی۔ چلو کہیں اور چلتے ہیں۔ کسی اور مکان میں۔"


چھوٹے بھائی نے پوچھا: "مثلاً کہاں؟"


بڑے بھائی نے کہا: "اُسی بڑھیا کے گھر واپس چلتے ہیں۔"


چھوٹا بھائی بولا: "دور ہو یہاں سے! بڑھیا کے گھر! تم سمجھتے ہو یہ اتنا ہی آسان ہے؟ بڑھیا کا گھر کوئی کارواں سرائے نہیں ہے کہ آج خالی کیا اور کل پھر چلے آئے۔ اور پھر اس تمام لڑائی جھگڑے کے بعد کس منھ سے واپس جاؤ گے؟"


ٹھیک اس وقت ایک ایمبولینس جس کے پہیوں سے گرد و غبار کے بادل اٹھ رہے تھے، تیزی سے قبرستان کی طرف جاتی دکھائی دی۔ جو شخص ڈرائیور کے برابر میں بیٹھا تھا اس نے ایمبولینس سے باہر نکال کر ان کی سمت ہاتھ لہرایا۔


چھوٹے بھائی نے پوچھا: "یہ کیا ہے بھلا؟"


بڑا بھائی تامل کے ساتھ بولا: "ضرور ہمیں جانتا ہے۔ مگر مجھے یاد نہیں آ رہا کہ اسے کہاں دیکھا ہے۔"


چھوٹا بھائی عینک کو رومال سے صاف کرتے ہوے بولا: "اتنی تیزی کی کیا ضرورت ہے؟ اسے جلد از جلد کیوں دفنانا چاہتے ہیں؟"

***
(۷)
"یا میں اور یا تم۔ ہم میں سے ایک کو بہت جلد مرنا ہو گا۔ مجھے اس جگہ سے عجیب طرح کی بُو آتی ہے۔ میں اس مکان سے بیزار ہو گیا ہوں۔ اس کچی سڑک سے، اس قبرستان سے اور اس مکان سے۔"


چھوٹے بھائی نے جواب دیا: "اب تو یہی ہے۔ تم نے خود ڈھونڈا، خود پسند کیا، اب اسی میں گزارا کرو۔ مجھ سے تو یہ نہیں ہو سکتا کہ روز ایک سوراخ سے نکل کر دوسرے سوراخ میں گھسوں۔"


بڑا بھائی بولا: "اگر میں جانتا کہ اس بِل سے باہر نکلنے کا کوئی راستا نہیں تو آج ہی خود کو سب مصیبتوں سے نجات دلا لیتا۔"


چھوٹے بھائی نے کہا: "یہ کام جس قدر جلد کر لو اتنا ہی اچھا ہے۔ دونوں کو نجات مل جائے گی۔"


بڑا بھائی بولا: "افسوس یہاں کہیں کوئی رسی نہیں ہے۔ اگر تم نے میری رسی پھینک نہ دی ہوتی تو میں بتا دیتا کہ مذاق نہیں کر رہا ہوں۔"


چھوٹا بھائی غصے میں آ کر دروازے سے باہر جاتے ہوے بولا: "رسی کون سی ایسی کمیاب چیز ہے۔ اگر نہ ملے تو مجھے بتانا، تمھارے لیے خرید لاؤں گا۔"


بڑا بھائی کچھ دیر تنہا بیٹھا سوچتا رہا۔ اندھیرا ہوتا جا رہا تھا اور مغرب کے وقت کی دلگیری مکان میں پھیلتی جا رہی تھی۔ بڑا بھائی خود سے بولا: "آج دل پر عجیب بھاری سی چیز رکھی محسوس ہو رہی ہے۔ مجھے خود کو اس سے نجات دلانی ہی ہو گی۔"


وہ مکان سے باہر آیا اور کچی سڑک پر قبرستان کی سمت چل دیا۔ جب قبرستان پہنچا تو رات پوری طرح آ چکی تھی اور اکا دکا ستارے آسمان پر نظر آ رہے تھے۔ ایک لالٹین کی دھندلی سی روشنی دور سے بڑھتی آ رہی تھی۔ بڑا بھائی اس کا انتظار کرنے لگا۔ روشنی نزدیک آ گئی اور بڑے بھائی نے ایک جھکے ہوے بوڑھے آدمی کو دیکھا جس نے کندھے پر پھاؤڑا اٹھا رکھا تھا اور لالٹین کو اطمینان سے ہوا میں لہراتا ہوا چل رہا تھا۔ بوڑھے نے اسے دیکھا تو پوچھا: "جوان! رات کو اس وقت کس کی تلاش میں آئے ہو؟"


بڑا بھائی گھبرا گیا اور بولا: "کیا پچھلے دو ایک روز میں ساٹھ ستّر سال کی کسی بڑھیا کو یہاں دفن کرنے کے لیے لائے ہیں؟"


بوڑھے نے کہا: "تم کیوں پوچھتے ہو؟"


بڑا بھائی بولا: "میری جاننے والی ہے۔"


بوڑھے نے سر ہلا کر کہا: "جاؤ کسی زندہ جاننے والے کے پاس جاؤ۔ مُردوں سے کیا کام۔"


بڑے بھائی نے پوچھا: "کس کے پاس جاؤں؟"


بوڑھا بولا: "جس کے پاس جانا چاہو جاؤ۔ جاؤ اپنی زندگی گزارو۔"


بڑا بھائی خدا حافظ کہے بغیر لوٹ آیا اور کچی سڑک پر چلنے لگا۔ چاروں طرف سے بل ڈوزروں کی آوازیں آ رہی تھیں اور رات میں عجیب سی لرزش تھی۔ اب اسے نئے مکان سے ڈر نہیں لگ رہا تھا۔ مکان پر پہنچ کر جوں ہی دروازہ کھولنا چاہا، اس کا پیر کسی چیز سے ٹکرایا۔ اس نے جھک کر دیکھا تو وہاں ایک بڑا سا گلدستہ دروازے سے ٹکا رکھا ہوا تھا۔ اس میں سورج مکھی کے بڑے بڑے پھول ایک دوسرے سے بندھے ہوے تھے اور ان کے ساتھ ایک خط رکھا تھا۔ اس نے گلدستہ اٹھا لیا اور مکان کے اندر پہنچا۔ راہداری کی بتی جلائی اور لفافہ کھولا۔ اس نے ڈاکٹر کے خط کو پہچان لیا۔ "عزیز دوست! امید ہے کہ تم نئے مکان میں آرام اور سکون سے ہو گے اور کوئی تمھیں دھوپ میں لیٹ کر بیج کھانے اور کتابیں پڑھنے سے منع نہیں کرتا ہو گا۔ صحن کے زرد پھول بھی سورج مکھی کی شباہت سے خالی نہیں۔ میں ایک بار پھر ایک خوش خبری لے کر تمھارے پاس آؤں گا۔ ایک اور مشورہ یہ کہ کہیں کیڑے مکوڑوں کی موجودگی سے پریشان مت ہونا۔ انھیں زندوں سے کوئی مطلب نہیں۔ امید ہے کہ تم پھولوں اور دھوپ اور جوان عورتوں کے قرب میں خوش و خرم رہو گے۔"


بڑے بھائی نے سوچا، "جوان عورتوں کو مجھ سے کیا مطلب"، اور گلدستہ اٹھا کر صحن میں چلا گیا۔ صحن میں سامنے کی دیوار پر اوپر کے آہنی جنگلے سے چھنتی ہوئی روشنی کا عکس پڑ رہا تھا اور ایک عورت کی پرچھائیں اوپر دالان میں حرکت کر رہی تھی۔ بڑے بھائی نے صحن کے کونے تک جا کر سب سے اوپر کی منزل کے دالان میں جوان عورت کو دیکھا جو ایک کتے کے پلّے کو گود میں لیے چاند کی روشنی میں سیر کرا رہی تھی۔ بڑے بھائی نے وہاں کھڑے ہو کر اپنی ہمسایہ عورت پر نظر جمائے ہوے خوشی سے کہا: "پھولوں اور جوان عورتوں کے قریب۔"

***
(۸)
"خوب! تو تمھیں رسّی نہیں ملی؟"


بڑے بھائی نے جواب نہیں دیا۔ وہ صحن میں آہستہ آہستہ اترتی ہوئی رسی کو، جس کے سرے پر ایک صندوقچہ بندھا ہوا تھا، دیکھ رہا تھا۔


صندوقچہ نیچے پہنچا تو اس میں سے کتے کا چھوٹا سا ریشمی بالوں والا پلّا کود کر باہر نکلا اور صحن کے کنارے کنارے دوڑنے لگا۔ چھوٹے بھائی نے پوچھا: "یہ کیا تماشا ہے؟"


بڑا بھائی بولا: "اوپر والی خانم کا ہے۔ اس کتے کو میں نے اس کی گود میں دیکھا تھا۔"


چھوٹے بھائی نے پوچھا: "اوپر والی خانم کون؟ تم نے آتے ہی اس سے جان پہچان بھی کر لی؟"


بڑے بھائی نے کہا: "وہ اسے بچے کی طرح گود میں لے کر اوپر دالان میں سیر کراتی ہے۔"


چھوٹا بھائی بولا: "خوب، تو تم بیٹھے اس کو تکا کرتے ہو! بیج چبانا، کتابیں پڑھنا، بے کاری، عرق اور اب اوپر والی خانم بھی۔ مبارک باد، چشمِ ما روشن!"


بڑا بھائی خوش ہو کر ہنسنے لگا۔ اوپر والی خانم کو بھی اس کی مصروفیات کے کھاتے میں ڈالا جا رہا تھا۔ اس دن کے بعد سے اس کا معمول ہو گیا کہ سہ پہر کو جب اپنی گشت سے واپس آتا تو دالان کے ٹھیک نیچے بیٹھا رہتا۔ صندوقچہ نیچے اترتا اور اوپر والی خانم کا خوب صورت کتا نکل کر باغیچے میں دوڑ لگاتا اور پیشاب کرتا اور پھر واپس آ کر صندوقچے میں بیٹھ جاتا تاکہ اسے اوپر کھینچ لیا جائے۔ جس وقت صندوقچہ زمین پر رکھا ہوتا، ایک عجیب سی خواہش بڑے بھائی کو اسے چھونے پر مجبور کرتی۔ مگر وہ ڈرتا تھا اور خود کو ایسا کرنے سے روک لیتا تھا۔ آخر ایک روز اس نے ایک چھوٹا سا زرد پھول توڑ کر صندوقچے میں ڈال دیا۔ یہ چھوٹا سا زرد پھول اپنی شکل میں سورج مکھی جیسا تھا۔ اس کے اگلے دن صندوقچہ نیچے نہ اترا۔ بڑا بھائی نصف شب تک بیٹھا انتظار کرتا رہا لیکن صندوقچہ نیچے نہ آیا۔ وہ بہت دل گرفتہ ہوا اور اسے اس بات پر رنج ہوا کہ صرف ایک پھول صندوقچے کے قہر اور آزردگی کا سبب بنا۔ اس کے اگلے روز صندوقچہ بڑی احتیاط سے نیچے آیا اور بڑے بھائی نے، جو کھڑکی کے پاس بیٹھا بیج کھا رہا تھا، خود کو اس سے بالکل بے پروا ظاہر کیا۔ پلّا صندوقچے سے باہر آیا، صحن میں گھومتا رہا، پھر پھولوں کے درمیان پیشاب کیا، سگریٹ کی راکھ کو سونگھا اور بڑے بھائی کی طرف نگاہ کیے بغیر صندوقچے میں سوار ہو کر اوپر چلا گیا۔ بڑا بھائی اس دن کے بعد سے اور بھی خود میں گم ہو گیا، چھوٹا بھائی چھپ کر قریب سے اس کا جائزہ لیتا اور گاہے گاہے اس پر طنزیہ فقرے کستا رہتا۔ صبح کو جب وہ ایک پیالہ لے جا کر حوض کی سطح پر گری ہوئی سگریٹ کی راکھ جمع کرتا تو بڑے بھائی کو ملامت کرتا کہ اسے کوئی حق نہیں پہنچتا کہ پوری شام صحن میں بیٹھے بیٹھے گزار دے اور حوض میں کوڑا کرکٹ پھینکے اور لوگوں کی ٹوہ لیا کرے۔ ہر روز صبح اور شام کے وقت جب اوپر والی خانم سیڑھیوں سے نیچے اترتی اور واپس اوپر جاتی تو دونوں بھائی خاموش ہو جاتے اور سیڑھیوں پر چڑیوں کی طرح چہچہاتی قدموں کی چاپ سنا کرتے۔


چھوٹا بھائی بڑے بھائی کی نگرانی کرتے کرتے غصیلا اور چڑچڑا ہو گیا۔ بڑا بھائی اوپر والی خانم سے کبھی نہیں ملا تھا۔ لیکن چھوٹے بھائی کا دو ایک بار زینے پر اس سے سامنا ہوا تھا اور وہ ایک دوسرے کو جاننے لگے تھے اور ان میں باہم سلام علیک بھی ہوتی تھی۔ اور یہ جان پہچان اس حد کو پہنچ گئی تھی کہ وہ بس میں ساتھ ساتھ سوار ہونے لگے تھے۔ اوپر والی خانم تنہا رہتی تھی اور چند بار چھوٹے بھائی کو اپنے کمرے میں آ کر چاے پینے کی دعوت دے چکی تھی۔ اور چھوٹا بھائی، بڑے بھائی کو خبر کیے بغیر، اوپر ہو بھی آیا تھا۔ جس وقت بڑا بھائی صحن میں بیٹھا صندوقچے کے نیچے اترنے کا منتظر ہوتا، وہ دونوں اوپر کی منزل کے دالان میں ساتھ بیٹھے تفریحاً صندوقچے کو ہمیشہ کی  بہ نسبت جلدی یا دیر سے اتارنے کا کھیل کھیلا کرتے۔ جوان عورت نے چھوٹے بھائی کو زرد پھول  کا قصہ سنا دیا تھا۔ دونوں میں اس بات پر خوب ہنسی مذاق ہوا تھا۔


ایک روز جب بڑا بھائی انتظار میں بیٹھا تھا، صندوقچہ نیچے اترا اور اس میں پلّے کے بجائے ایک خوب صورت پھول رکھا تھا۔ بڑے بھائی نے پھول اٹھا لیا اور اسے دیکھنے لگا۔ اس کا ہاتھ گیلا ہو گیا اور تیز بُو اس کے دماغ کو چڑھ گئی اور آنکھوں سے بے اختیار پانی بہنے لگا۔ اس نے پھول کو مسل کر دوبارہ صندوقچے میں پھینک دیا۔ صندوقچہ اوپر گیا اور پھر نیچے آیا۔ اس میں کاغذ کا ایک پُرزہ تھا جس پر لکھا تھا: "فضول آدمی، تمھیں کس نے اجازت دی کہ میرے پھول کو خراب کرو؟"


بڑا بھائی خود سے بولا: "ایک بار پھر پھول نے سب کام بگاڑ دیا۔"


اُس رات جب چھوٹا بھائی نیچے آیا تو بڑے بھائی کو ایک کونے میں پڑا دیکھا۔ وہ گھٹنوں میں سر دیے سو رہا تھا۔

***
(۹)
اس کے اگلے روز صندوقچہ بار بار نیچے آتا اور بڑے بھائی کے لیے چھوٹے چھوٹے رقعے لاتا رہا۔ ہر رقعے میں اس سے کوئی نہ کوئی سوال کیا جاتا تھا۔ اور بڑا بھائی اس کے سوا کوئی چارہ نہ دیکھتا کہ ہر سوال کا جواب دے۔ بڑے بھائی سے پھر پوچھ گچھ کی جا رہی تھی۔


س: اے نیچے پڑے ہوے ناکارہ شخص، اپنا تعارف کرا۔


ج: میں محض ناکارہ شخص ہوں، اس کے سوا میرا کوئی نام پتا نہیں۔


س: تیری زندگی کیوں کر بسر ہوتی ہے؟


ج: بے کار ہوں، اور فی الحال اپنے پیارے بھائی کی گردن کا وبال ہوں۔


س: کام کیوں نہیں ڈھونڈتا اور کاہلی کی عادت کیوں ڈال رکھی ہے؟


ج: مجھے کاہلی پسند ہے۔ کام کرنے کا شوق نہیں۔


س: دنیا میں تجھے کس چیز سے دل چسپی ہے؟


ج: دھوپ سے اور بیجوں سے۔ مشروب اور حسین عورتوں سے بھی بہت دل چسپی رکھتا ہوں۔


س: دستِ چلاق و سیبِ سُرخ! کیا خوب اشتہا پائی ہے! کیا زندگی بھر اسی وضع پر رہنے کا ارادہ ہے؟


ج: انجام میں اب کچھ دیر نہیں۔ غم نہ کیجیے۔


س: اپنے بھائی پر رحم کر اور اس کے سر سے اپنا شر دور کر!


ج: جو حکم۔


س: بہادر بن اور کام سے لگ۔


ج: اطمینان رکھیے۔

***
(۱۰)
تین دن تک اس نے سگریٹ یا مشروب کو ہاتھ نہ لگایا اور نہ بیج کھائے۔ پوری شام کچی سڑک کے پاس بیٹھا انتظار کرتا رہتا۔ جب اندھیرا ہوتا تو اندر آ کر خالی باغیچے کے کنارے بیٹھ جاتا۔ چھوٹے بھائی نے تمام پھول اکھاڑ کر باہر پھینک دیے تھے۔ صندوقچہ بھی اب نیچے نہ آتا تھا۔ محض ایک عورت اور ایک مرد کا سایہ سامنے کی دیوار پر پڑ رہا تھا جو اوپر دالان میں بیٹھے باہم ہنستے اور شوخیاں کرتے تھے۔ کتے کا پلّا دالان کی کگر تک آ کر صحن میں جھانکتا اور زور زور سے بھونک کر جنگلے کی سلاخوں سے سر باہر نکالنے کی کوشش کرتا اور ناکام ہو کر دالان کے فرش کو کھرچنے لگتا۔


چوتھے روز شام کو اوپر والی خانم دالان میں تنہا بیٹھی تھی اور پلے کو گود میں لیے انتظار کر رہی تھی۔ بڑے بھائی نے صحن کی سامنے والی دیوار پر اس کا سایہ دیکھا اور اس کے گھنگھریالے بالوں کا خوب صورت عکس بھی دیوار پر پڑتا دیکھا۔ چند لمحوں بعد عورت اپنی جگہ سے اٹھی اور جنگلے کے پاس آ کر صحن کو دیکھنے لگی۔ صحن میں اندھیرا تھا اور اسے کونے میں بیٹھا بڑا بھائی نظر نہ آیا۔ کچھ دیر بعد صندوقچہ نیچے آیا اور پلّا اس میں سے خوش ہو کر باہر کودا۔ صندوقچہ لٹکا رہا۔ بڑے بھائی نے اوپر دیکھا۔ عورت صندوقچے کی رسی جنگلے کی ایک سلاخ سے باندھ کر خود چلی گئی تھی اور پلّا اطمینان سے باغیچے کی مٹی اپنے پنجوں سے اڑا رہا تھا۔ اوپر کی منزل سے دروازے کے پٹوں کے ایک دوسرے سے ٹکرانے کی آواز سنائی دی اور پھر عورت کی آواز آئی: "کہاں تھے اب تک؟"


پھر چھوٹے بھائی کی آواز سنائی دی جو کہہ رہا تھا: "جلدی نہیں آ سکتا تھا۔ وہ سورج ڈوبنے تک دروازے کے پاس جما رہتا ہے، ہلتا ہی نہیں۔"


چند لمحوں بعد بڑے بھائی نے سامنے کی دیوار پر ان دونوں کے سایوں کو باہم بغلگیر ہوتے، بوسہ لیتے، پھر جدا ہو کر اندر کمرے میں جاتے دیکھا۔ بڑا بھائی خود سے بولا: "سردیوں کے آنے میں اب کتنے دن رہ گئے ہیں؟ سردیاں ختم ہونے میں کتنے دن رہ گئے ہیں؟"


وہ خیالوں میں ڈوب گیا۔ ایک ایمبولینس سائرن بجاتی آئی اور مکان کے سامنے رک گئی۔ ایک شخص اس میں سے نیچے اترا اور ایمبولینس کا دروازہ بند کر کے مکان کے قریب آیا اور دروازے کی زنجیر کھڑکائی۔ کسی نے دروازہ نہ کھولا۔ دوبارہ زنجیر کھڑکائی۔ چند لمحوں بعد کوئی بھاری سی چیز دیوار کے پیچھے گری۔ ایمبولینس کے سائرن کی آواز دوبارہ گونجنے لگی اور وہ قبرستان کی طرف روانہ ہو گئی۔ بل ڈوزروں کی آوازیں جو سورج ڈوبنے سے پہلے خاموش ہو گئی تھیں، دوبارہ بلند ہونے لگیں۔


بڑا بھائی خود سے بولا: "خاک کے کیڑے پھر آ پہنچے۔"


بل ڈوزر نزدیک آ گئے اور مکان کے پیچھے کے خالی میدان میں گھرگھرانے لگے۔ بڑے بھائی کو پرانی موٹروں کے پیچوں اور مہروں کے ایک دوسرے سے ٹکرانے کی آوازیں آنے لگیں۔ بڑا بھائی صحن کے کونے میں پڑا اسٹول کھینچ لایا اور اسے دالان کے نیچے رکھ کر اس پر چڑھ گیا۔ آوازیں اور واضح ہو گئیں۔ ایک مرد اور ایک عورت کی آواز جو سڑک پر کھڑے ہنس رہے تھے اور بل ڈوزروں کی آوازیں جو رفتہ رفتہ دور ہو رہے تھے اور چھوٹے چھوٹے کیڑوں کی آوازیں جو جوڑے بنائے اپنی منزل کے نزدیک پہنچ رہے تھے۔


کمرے کے اندر کسی چنگاری کی سی چمک دکھائی دی۔ بڑے بھائی نے خود سے پوچھا: "یہ کیا؟"


مکان کی دیوار کے پیچھے کوئی مرد بے صبری سے تیز تیز چل رہا تھا۔ اور گلی میں کھڑی ایک بوڑھی عورت کہہ رہی تھی: "کیسے لوگ ہیں، تمھارے بچے کو خواہ مخواہ دھوکا دے رہے ہیں۔"


اور اوپر کے دالان سے ایک کمھلایا ہوا پھول پتی پتی کر کے نیچے پھینکا گیا اور صحن میں بکھر گیا۔ بڑے بھائی نے خاموشی سے رسی کو صندوقچے سے الگ کر لیا تھا اور اب رسی کا بڑا سا پھندا بناتے ہوے خود سے کہہ رہا تھا: "افسوس کہ یہاں روشنی نہیں ہے۔ اندھیرے میں رسی کی گرہ نہیں بنانی چاہیے۔ بُرا شگون ہے۔"


اس نے پھندا بنا لیا تھا اور اب اس میں اپنا سر ڈال رہا تھا کہ ایمبولینس دوبارہ آ کر رکی اور کوئی اس میں سے اتر کر دروازے کی طرف آیا۔ اس وقت سب تیاری مکمل تھی اور بڑا بھائی پھندے کو اپنی گردن میں پڑا محسوس کر رہا تھا۔ اس نے اطمینان سے سانس لیا اور آہستہ سے کہا: "شب بخیر!"


اس نے اسٹول کو لات مار دی اور ہوا میں معلّق ہو گیا۔ دروازے کی زنجیر کھَڑکی، اس بار تیز تیز اور زور سے۔ چھوٹا بھائی دبے پاؤں زینے سے نیچے آ کر دروازے کی طرف بڑھا اور دروازہ کھولا۔ ڈاکٹر تھا جو کہہ رہا تھا: "مجھے تمھارے بھائی سے کام ہے۔"


چھوٹے بھائی نے پوچھا: "اُس سے کیا کام ہے؟"


ڈاکٹر بولا: "مجھے اس سے بہت ضروری کام ہے۔"


اور اپنی گھڑی پر نظر ڈال کر کہنے لگا: "دیر ہو رہی ہے۔ اسے ذرا جلدی بلاؤ۔"


چھوٹے بھائی نے پوچھا: "آپ کون ہیں؟"


ڈاکٹر نے کہا: "میں اس کا ایک دوست ہوں اور ایک سرکاری کام سے جا رہا ہوں۔ مجھے مدد کی ضرورت ہے۔ بہت دنوں تک کوشش کرنے کے بعد آج مجھے اس کے لیے یہ کام ملا ہے۔ میں نے کچھ دیر بھی آ کر دروازہ کھٹکھٹایا تھا مگر کوئی گھر پر نہیں تھا۔ میں نے آس پاس کا چکر لگایا کہ شاید باہر ہو اور مجھے مل جائے۔ اب اَور نہیں رک سکتا۔ دیکھ رہے ہو، سفر کی تیاری مکمل ہے۔ میں نے اس کے لیے بیج اور کتابیں بھی رکھ لی ہیں۔"


چھوٹے بھائی نے خوش ہو کر پوچھا: "آپ سچ کہتے ہیں؟"


ڈاکٹر جلدی سے بولا: "ہاں، ہاں، دیر ہو گئی، مجھے راستے میں ذرا دیر کو دفتر پر رکنا ہے اور پھر روانہ ہونا ہے۔"


چھوٹے بھائی نے خوش ہو کر ہنستے ہوے ڈاکٹر کا بازو پکڑ لیا اور بولا: "اندر آئیے، اندر آئیے۔ وہ شاید سو رہا ہے۔ میں اسے ابھی اٹھاتا ہوں۔ خدایا، تیری شان!"


وہ ڈاکٹر کا ہاتھ پکڑ کر اسے اندر لے گیا۔ پھر اس نے دیوار پر ہاتھ مار کر بتی جلائی اور راہداری میں گویا دن کی روشنی ہو گئی۔ چھوٹے بھائی نے گرم جوشی سے اونچی، شیپور کی سی آواز میں نعرہ لگایا: "داداشی، داداشی، کہاں ہو بھائی جان! تمھیں کام مل گیا۔ جلدی کرو، ادھر آؤ! دیر نہ ہو جائے۔ دیر نہ ہو جائے۔"


اوپر والی خانم دروازے میں کان لگائے کھڑی تھی، سوچ رہی تھی کہ چھوٹا بھائی بڑے بھائی کے جانے کے بعد اس کے پاس لوٹ آئے گا۔ پھر اس نے دروازہ بند کیا اور اوپر دالان میں چلی گئی تاکہ صندوقچے سے اپنے پلّے کو واپس اوپر کھینچ لائے۔

٭٭٭

’آج‘ ۔ مدیر : اجمل کمال، شمارہ ۲۶ سے
ماخذ:
http://pakdata.com/aaj/aaj26/saadi.htm
تدوین اور ای بک کی تشکیل: اعجاز عبید

